
KONTROL MOZIOA 

Udaltzaingoaren euskalduntze prozesuan gertatzen ari diren atzera urratsei buruzkoa

EH Bildu udal taldeko zinegotzi Zigor Etxeburua Urbizuk, Udalbatzaren Organo Araudiko 98. artikulua
oinarri  hartuta, mozio hau aurkezten du Udalbatzan azter dadin. Mozioa 2021eko uztailaren 12an,
Zerbitzu Orokorretako batzordean, aztertutako interpelazioaren ondorioa da. 

JUSTIFIKAZIOA

Udal  Gobernuak  aldi  baterako  langileak  kontratatu  ditu,  2021eko  udan  dituen  beharrei  aurre
egiteko. Euskara Zerbitzuak adierazi du kontratazio berri horietan ezarri beharreko derrigortasun
datuaren indizeak % 92,86 izan behar duela (Udaltzaingoak duen berbera). Ofizialordea eta lehen
mailako  5  agenteak  poltsa  propioen  bitartez  kontratatuko  dira,  eta  beteko  dituzte  eskatutako
hizkuntza baldintzak (2. hizkuntza eskakizuna). 

Udaltzainen kasuan, ordea, eskatutako hizkuntza eskakizuna izango duten bitarteko funtzionarioen
kopurua  ez  da  iritsiko  Euskara  Zerbitzuak  ezarritako  kopurura.  Hiri  Segurtasuneko  zinegotziak
batzordean  adierazi  zuen  Polizia  eta  Larrialdietako  Euskal  Akademiako  bitartekoen  poltsa
bakarretik  egingo  direla  kontratazioak,  hitzarmena  baitauka  Udalak  erakunde  horrekin,  baina
poltsa  horretan  ez  dutela  izangai  guztiek eskatutako hizkuntza  eskakizuna.  EH Bilduk  egindako
galderari erantzunez, zinegotziak azaldu zuen 60 udaltzainek ez dutela beteko eskatutako hizkuntza
eskakizuna; hau da, % 14ak bakarrik izango du. 

Batzorde berean, Udaltzaingoko zuzendariak agerraldia egin zuen, EH Bilduk eskatuta. Oharturik
Poliziaren Akademiak ez duela eskaini bere lan poltsatik Donostiako Udalak dituen beharretarako
adina gaitutako agenterik, zinegotzi honek galdetu zion aztertu duen zerbitzu juridikoekin Udalak
Akademiarekin  duen hitzarmena indarrean dagoen ala  ez.  Hori  zerbitzu juridikoen ardura dela
erantzun zuen.

2019ko  ekainean,  egoera  hori  bera  gertatu  zen  mugikortasuneko  agenteekin.  Uztailean,  EH
Bilduren mozio bat onartu zuen Udalbatzak, eskatzen ziona Udal Gobernuari  neurriak hartzeko
agente berri horiek herritarren hizkuntza eskubideak urra ez zitzaten (VI. Plangintzaldia, 6.3.2.2.
atala), eta aurkezteko prozedura bat argi eta garbi zehazteko salbuespenen baldintzak. Argi ikusten
da Udal Gobernuak ez dituela bete Udalbatzaren eskari horiek, berriz ere salbuespenaren bidea
baliatu  duelako  udaro  gertatzen  den  eginkizun  bati  aurre  egiteko.  Horren  inguruan  galdetuta,
Segurtasuneko zinegotziak adierazi zuen “zerbitzu beharrek eraginda” baliatu dutela, berriz ere,
salbuespena:  “aukeratu  beharra  zegoen”.  Galdetuta  ere,  ez  zuen  zehaztu  zeintzuk  ziren  beste
udaldietan  izaten  ez  diren  lan  gehitu  horiek  justifikatuko  luketenak  salbuespenez  hartu  behar
izatea euskaraz gaituta ez dauden udaltzainak. 

Bestalde,  euskarazko  hizkuntza gaitasun askirik  ez  duten udaltzain  horiek  herritarren hizkuntza
eskubiderik  urratu  ez  dezaten,  Udal  Gobernuak  neurri  zuzentzailerik  ez  proposatu  izanaren
inguruan galdetuta, zinegotziak ez zuen deus erantzun. Areago, adierazi  zuen herritarren hizkuntza
eskubideak  bermatuko  direla,  berak  emandako  datuen  arabera,  kontratatutako  aldi  baterako
langileen % 86k eskatutako hizkuntza gaitasuna ez izan arren.

Kontuan  izatekoa  da  Euskara  Zerbitzuak  ez  duela  egin  Udal  Gobernuaren  erabakiaren  aldeko
txostenik,  baina hala ere  eskatutako ehunekoa eta hizkuntza eskakizun maila  beteko ez  duten
udaltzainak salbuespenez kontratatzea erabaki du Eneko Goia alkateak. Horren inguruan galdetu
zion EH Bilduk Kultura eta Euskara zinegotziari, Euskara Zerbitzuaren aldeko txostena eta Hizkuntza
Normalizazioaren  Batzorde  Teknikoaren  oniritzia  behar  direlako  lan  poltsetarako  irizpideak
aldatzeko. Zinegotziak, ordea, Euskara Zerbitzuak beste txostenik ez duela egingo besterik ez zuen
adierazi. EH Bilduren ustez, atzera urrats handia da Udaltzaingoa euskalduntzeko bidean, zerbitzu
publikoak  euskaraz  jasotzeko  herritarrok  dugun  eskubidea  urratzeaz  batera,  administrazioaren
euskalduntzeaz langile publikoek eta herritarrek duten pertzepzioari kalte nabaria egingo diolako.

Batzordean  ere,  udaltzainei  lanorduetan  euskara  ikasteko  aukera  kendu  izana  aztertu  zen.
Euskarako zinegotziak zehaztu zuenez, beren lanposturako eskatutakoa baino hizkuntza gaitasun
handiagoa lortzeko trebakuntza da mugatu dena, eta 15 agenteren eskaria izan omen da. Edonola,
autoikaskuntza bidez egitea eskaini  omen zaie  agente horiei,  baina bakarrak  onartu du.  Beraz,
badirudi  euskara  ikastaroetarako  baldintzen  arauan  jasotakoaren  arabera  jokatu  duela  Udal
Gobernuak.  Edonola,  eta  hizkuntza  gaitasunik  ez  duten udaltzainak  kontratatzeko salbuespena
baliatzea erabaki politikoa izan dela jakinik, EH Bilduk uste du Udal Gobernuak lagundu egin behar
diela euskara gaitasun osoa eskuratu nahi duten udaltzainei, autoikaskuntza zerbitzua eskaintzeaz
gain.

Horiek horrela, honako hau da behean sinatzen duen zinegotziak aurkeztutako KONTROL MOZIOA:  

KONTROL MOZIOA

1.-  Donostiako Udalbatzak hertsatuki  eskatzen dio Udal  Gobernuari bete dezala,  udaltzainen eta
mugikortasuneko  agenteen  hizkuntza  gaitasuna  dela  eta,  2019ko  uztailaren  24an  Udalbatzak
onartutako  mozioaren  2.  puntua,  eskatzen  diona  zehazteko  salbuespenen  baldintzak,  VI.
Plangintzaldiak lan poltsetarako ezarritako irizpideak betetzeko unean arbitrariotasunik izan ez dadin.

2.- Donostiako Udalbatzak hertsiki eskatzen dio Udal Gobernuari men egitea  Euskararen Erabilera
Normalizatzeko  VI.  plangintzaldiak  6.3.2.2.  atalean  proposatzen  duenari,  eta  zehaztea  nola
bermatuko duen aski hizkuntza gaitasunik ez duten agenteek herritarren hizkuntza eskubideak urra
ez ditzaten, zerbitzu publikoa eskaintzeko unean.

3.-  Donostiako  Udalbatzak  hertsatuki  eskatzen  dio  Udal  Gobernuari  azter  dezala,  zerbitzu
juridikoekin,  Udalak  Polizia  Akademiarekin  duen  hitzarmena  indarrean  dagoen  ala  ez,  lan
poltsetarako adostutakoa bete ez delakoan. 

4.- Donostiako Udalbatzak hertsatuki  eskatzen dio Udal Gobernuari presta dezala lan poltsa propio
bat, Zarauzko eta Arrasateko udalek egin bezala.  

5.-  Donostiako Udalbatzak hertsatuki  eskatzen dio Udal Gobernuari adostu dezala Udaltzaingoko
sindikatuekin  lanposturako  eskatutakoa  baino  hizkuntza  gaitasun  handiagoa  lortzeko
trebakuntzaren baldintzak, aukerak eta nolakoa. 

Donostia, 2021eko uztailaren 15ean

Zigor Etxeburua Urbizu
EH BILDU udal taldeko zinegotzia

